
Haustslátrun sauðfjár
Haustslátrun sauðfjár er nú lokið hjá SAH. Alls var slátrað um 66.000 fjár. Meðalfallþungi dilka var 15,17 kg. sem er nokkru meiri en á liðnu ári. Flokkun dilka var góð og greinilegt er að markvisst kynbótastarf  sauðfjárbænda er að skila tilætluðum árangri, betri flokkun og þar af leiðandi betri markaðsvöru. Þessi árangur er ekki síst athyglisverður í ljósi þess að almennt óttuðust menn að dilkar yrðu feitir í haust vegna óvenju góðs sumars.
Dilkar sem slátrað var um miðjan ágúst, skiluðu um 4.500 kr. meðalverði til bænda, sem er allt að 7-800 kr. hærra verð heldur en dilkar sem lagðir voru inn í september. Er mismunurinn að mestu til orðinn vegna betri flokkunar þessara dilka, hærra verðs SAH og minni útflutningsskyldu heldur en í hefðbundinni sláturtíð. Ekki er tekið tillit til álaggsgreiðslna Markaðsráðs, sem auka þennan mun nokkuð. SAH stefnir að því að auka sumarslátrun í júlí og ágúst.
Langt er síðan svo mörgu fé hefur verið slátrað hjá SAH, en slátrun gekk engu að síður vel. Um 68 manns störfuðu við slátrunina, og tengd störf. Þar af voru um 40 erlendir starfsmenn og hefur hlutfall þeirra farið vaxandi ár frá ári.

Garnir úr sauðfé voru nú hirtar í fyrsta skipti um margra ára skeið. Vinnslan gekk áfallalaust og tókst að hirða stóran hluta þeirra garna sem til féllu í haustslátrun. 
Undanfarin ár hefur það færst mjög í vöxt að innmat sé hent þar sem lítið verð fæst fyrir hann. Það er stefna SAH að minnka svo sem auðið er, þörf fyrir urðun eða aðra eyðingu sláturúrgangs þ.m.t. innmats. 
Markvisst er unnið að því að afla markaða fyrir þessar aukafurðir sem falla til við slátrun og er garnavinnslan aðeins eitt af fyrstu skrefunum í þá átt. Ætíð verður þó að hafa í huga að megnið af þessum afurðum selst  á mjög lágu verði, þannig að gæta þarf ítrustu hagkvæmni við hirðingu þeirra og verkun.

Markaðsmál dilkakjöts
Sala dilkakjöts hefur gengið betur nú á haustmánuðum heldur en á liðnu ári. Birgðir í lok nóvembermánaðar eru um 80-90 tonnum minni en á sama tíma í fyrra, þrátt fyrir að slátun hafi verið nokkru meiri. Miklu munar að hangikjötssala er meiri en áður en einnig hefur sala á  nýju kjöti gengið vonum framar. 
Mikill þrýstingur er frá kaupendum um verðlækkanir, einkum vegna undirboða nýrra fyrirtækja sem stofnuð hafa verið undanfarnar vikur. Ljóst er að enn er verið að selja dilkakjöt, og reyndar fleiri kjöttegundir undir framleiðslukostnaðar-verði. Meðan svo heldur fram að ætíð komi nýir söluaðilar fram í stað þeirra sem burtu falla, er lítil von til þess að hægt sé að halda uppi því verði sem nú er, hvað þá að ná fram hækkun á það.
Útflutningur dilkakjöts hefur gengið vel, og allt útlit er fyrir að honum verði lokið fyrri hluta næsta árs. Mest hefur verið selt til Færeyja en einnig er áformað að selja dilkakjöt til Noregs og ærkjöt til Gabon.
Nýlega var ferskt lambakjöt frá SAH kynnt fyrir tveimur aðilum í Þýskalandi. Luku þeir miklu lofsorði á kjötið og gæði þess og hafa mikinn áhuga á að skoða með kaup í framtíðinni. Unnið að því að skoða málið  en ef niðurstaðan verður jákvæð má búast við að einhver útflutningur gæti orðið á þann markað á næsta ári. 
Húnagull

Húnagull, er ný tegund af krydduðum lambalærum sem hefur verið í þróun hjá SAH. Þessi tegund var fyrst kynnt nú í sumar á matar- og menningarhátið á Blönduósi og hlaut góðar viðtökur. Nú er verið að taka þráðinn upp að nýju og verður þessi afurð kynnt í Húnakaupum laugardaginn 20. desember frá kl. 13-18. Það eru sauðfjárbændur í A-Hún. sem sjá um kynninguna, en einnig kynna þeir annað lambakjöt.
Folaldaslátrun

Folaldaslátrun hefur gengið vel, sala hefur verið jöfn frá því í september. SAH greiðir 160 kr. kg. fyrir folaldakjöt, en það er með því hæsta sem nú býðst. Folaldaslátrun verður langt komin um áramót.

Nautgripaslátrun

Nautgripaslátrun hjá SAH er orðin meiri en allt árið í fyrra. Biðlistar eru nokkrir, en slátrun er jöfn og stöðug. Verð fyrir nautgripakjöt hefur lítið breyst undanfarna mánuði og ekki eru fyrirsjáanlegar verðbreytingar næstu vikur. Nýjasta verð SAH og annarra sláturleyfishafa er ætíð að finna á www.naut.is.

Reykaðstaða

Nú i sumar hefur verið unnið að fjölgun reykofna hjá SAH. Ofnarnir voru settir inní einn þriggja bragga sem SAH á og hefur afkastageta reykingar með þessum framkvæmdum stóraukist. Reykofnarnir eru hlaðnir úr vikursteini svo og eldhólfin, en þetta tryggir að reykurinn verði ekki of heitur og kjötið verði því kaldreykt. Vel hefur gengið að afla verkefna fyrir reykhúsið og er afkastagetan fullnýtt til áramóta. Kostnaður við uppsetningu reykhússins er um 9.5 mkr., en umsjón með verkinu hafði Jóhannes Þórðarsson, múrara-meistari á Blönduósi
Samstarf við Áburðarverksmiðjuna

SAH og Áburðarverksmiðjan gengu nýlega frá samningi sem felur í sér að bændur geta nú pantað áburð Áburðarverskmiðjunnar hjá SAH óski þeir þess. Bændur geta nú tengt greiðslusamninga við Áburðar-verksmiðjuna við afurðasamninga hjá SAH. Með þessum samningi er verið að auka þjónustu SAH við bændur og auðvelda greiðslumiðlun vegna áburðarkaupa. 
Jólakveðja

Starfsmenn SAH  senda viðskiptavinum félagsins hugheilar jóla- og nýársóskir með þökk fyrir gott samstarf á liðnum árum. Jafnframt þakkar félagið félagsmönnum og öðrum innleggjendum góð samskipti og viðskiptatryggð.

